Վրաստանի սահմանադրական օրենք
Աջարիայի Ինքնավար Հանրապետության մասին
Հոդված 1
1. Աջարիայի Ինքնավար Հանրապետությունը Վրաստանի անբաժանելի տարածքային միավոր է։
2. Աջարիայի Ինքնավար Հանրապետությունը ներառում է տարածքը սույն օրենքի ընդունման օրվա պահին գոյություն ունեցող վարչական սահմաններում։ Աջարիայի Ինքնավար Հանրապետության վարչական սահմանները կարող են փոփոխվել Աջարիայի Ինքնավար Հանրապետության Գերագույն խորհրդի նախաձեռնությամբ Վրաստանի օրգանական օրենքով։ Տվյալ նախաձեռնության վերաբերյալ Աջարիայի Ինքնավար Հանրապետության Գերագույն խորհրդի որոշումը կայացվում է անդամների ընդհանուր թվի առնվազն երկու երրորդի մեծամասնությամբ։
3. Աջարիայի Ինքնավար Հանրապետության տարածքում իշխանությունն իրականացվում է Վրաստանի Սահմանադրության և Վրաստանի օրենսդրության համաձայն։ Աջարիայի Ինքնավար Հանրապետությունում պետական ​​մարմինների ստեղծումը թույլատրվում է միայն Վրաստանի օրենսդրական ակտերին համապատասխան։
4. Աջարիայի Ինքնավար Հանրապետության Սահմանադրությունն ընդունվում և վերանայվում է Աջարիայի Ինքնավար Հանրապետության Գերագույն խորհրդի ընդհանուր կազմի անդամների ձայների երկու երրորդի մեծամասնությամբ և ուժի մեջ է մտնում նրա հաստատման մասին Վրաստանի օրգանական օրենքն ուժի մեջ մտնելուն պես։ 
5. Աջարիայի Ինքնավար Հանրապետությունն ունի դրոշ և զինանշան, որոնք սահմանված են Աջարիայի Ինքնավար Հանրապետության Սահմանադրությամբ։ Աջարիայի Ինքնավար Հանրապետության դրոշը և զինանշանը ներառում են համապատասխանաբար Վրաստանի պետական ​​դրոշի և զինանշանի տարրերը։ Աջարիայի Ինքնավար Հանրապետության դրոշի և զինանշանի օգտագործման կանոնները սահմանվում են Վրաստանի և Աջարիայի Ինքնավար Հանրապետության օրենսդրությամբ։
6. Աջարիայի Ինքնավար Հանրապետության վարչական կենտրոնը Բաթումի քաղաքն է։
Հոդված 2
1. Աջարիայի Ինքնավար Հանրապետության լիազորությունները սահմանվում են Վրաստանի Սահմանադրությամբ, սույն օրենքով, Աջարիայի Ինքնավար Հանրապետության Սահմանադրությամբ, Վրաստանի և Աջարիայի Ինքնավար Հանրապետության այլ օրենսդրական ակտերով: 
2. Աջարիայի Ինքնավար Հանրապետության հատուկ լիազորություններն անկախ իրականացվում են Աջարիայի Ինքնավար Հանրապետության իշխանությունների կողմից: Աջարիայի Ինքնավար Հանրապետության հատուկ լիազորություններն են.
ա) Աջարիայի Ինքնավար Հանրապետության օրենքների և այլ նորմատիվ ակտերի ընդունումը,
բ) Աջարիայի Ինքնավար Հանրապետության կառավարության կառուցվածքի, լիազորության և գործունեության կարգի սահմանումը, 
գ) Վրաստանի և Աջարիայի Ինքնավար Հանրապետության օրենսդրությամբ սահմանված կարգով Աջարիայի Ինքնավար Հանրապետության բյուջետային քաղաքականության սահմանումը և իրականացումը, Աջարիայի Ինքնավար Հանրապետության բյուջետային օրենքի ընդունումը և դրա կատարման վերահսկումը,
դ) Վրաստանի և Աջարիայի Ինքնավար Հանրապետության օրենսդրությամբ սահմանված կարգով Աջարիայի Ինքնավար Հանրապետության գույքի կառավարումը և տնօրինումը, 
ե) Վրաստանի և Աջարիայի Ինքնավար Հանրապետության օրենսդրությամբ սահմանված կարգով Աջարիայի Ինքնավար Հանրապետության սեփականության մեջ առկա հողի, անտառի և ջրային ռեսուրսների կառավարումն ու տնօրինումը, 
զ) Վրաստանի և Աջարիայի Ինքնավար Հանրապետության օրենսդրությամբ սահմանված կարգով Աջարիայի Ինքնավար Հանրապետության տեղային-տարածքային պլանավորումը և զարգացումը,
է) Ինքնավար Հանրապետության նշանակության ավտոմոբիլային ճանապարհների և այլ ենթակառուցվածքների կառավարումը,
ը) Ինքնավար Հանրապետության նշանակության կրթական, գիտական, ստեղծագործական և մարզական հաստատությունների ստեղծումը, կառավարումը և աջակցությունը,
թ) Վրաստանի և Աջարիայի Ինքնավար Հանրապետության օրենսդրությամբ սահմանված կարգով Աջարիայի Ինքնավար Հանրապետության պարգևների և պատվավոր կոչումների սահմանումը և շնորհումը, 
ժ) Աջարիայի Ինքնավար Հանրապետության արխիվային ծառայության կառավարումը։ 
3. Աջարիայի Ինքնավար Հանրապետությունը էկոնոմիկայի, գյուղատնտեսության, զբոսաշրջության, առողջապահության և սոցապահովման, կրթության, մշակույթի, սպորտի և երիտասարդության քաղաքականության, շրջակա միջավայրի պահպանության բնագավառներում կարող է իրականացնել ցանկացած գործունեություն, որը Վրաստանի օրենսդրությամբ չի պատկանում պետական ​​իշխանության առանձնահատուկ լիազորությանը կամ տեղական ինքնակառավարման բացառիկ սեփական լիազորությանը, և որի իրականացումը Վրաստանի օրենսդրությամբ բացառված չէ Աջարիայի Ինքնավար Հանրապետության լիազորություններից։
4. Պետության կողմից Աջարիայի Ինքնավար Հանրապետությանը լիազորությունների պատվիրակում թույլ է տրվում օրենքով՝ համապատասխան նյութական և ֆինանսական ռեսուրսների փոխանցմամբ։ 
5․ Աջարիայի Ինքնավար Հանրապետությունը Վրաստանի օրենսդրությամբ սահմանված շրջանակներում օգտվում է ֆինանսական ինքնավարությունից։ Աջարիայի Ինքնավար Հանրապետության լիազորությունների իրականացումն ապահովելու նպատակով Աջարիայի Ինքնավար Հանրապետությանը Վրաստանի օրենքի հիման կարող է փոխանցվել պետական ​​հարկային և ոչ հարկային եկամուտների մի մասը, ինչպես նաև՝ հատուկ ֆինանսավորում Վրաստանի պետական ​​բյուջեից։ Աջարիայի Ինքնավար Հանրապետությունն ունի գույք, որի կազմավորման կարգը սահմանվում է Վրաստանի օրենսդրությամբ։
Հոդված 3
1. Աջարիայի Ինքնավար Հանրապետության Գերագույն խորհուրդը Աջարիայի Ինքնավար Հանրապետության բարձրագույն ներկայացուցչական մարմին է, որն Աջարիայի Ինքնավար Հանրապետության լիազորությունների շրջանակներում իրականացնում է օրենսդրական գործունեություն, վերահսկում է Աջարիայի Ինքնավար Հանրապետության կառավարությունը և իրականացնում Վրաստանի և Աջարիայի Ինքնավար Հանրապետության օրենսդրությամբ սահմանված այլ լիազորություններ։
2. Գերագույն խորհուրդը բաղկացած է 4 տարի ժամկետով ընտրված 21 պատգամավորից։ Գերագույն խորհուրդն ընտրվում է Աջարիայի Ինքնավար Հանրապետության տարածքում գրանցված Վրաստանի քաղաքացիների կողմից համընդհանուր, ազատ, հավասար և ուղղակի ընտրական իրավունքի հիման վրա գաղտնի քվեարկությամբ։ Գերագույն խորհրդի հերթական ընտրություններն անցկացվում են Գերագույն խորհրդի լիազորության ժամկետը լրանալու օրացուցային տարվա հոկտեմբերի վերջին շաբաթ օրը։ Եթե հայտարարված է պատերազմական դրություն կամ Վրաստանի ողջ տարածքում կամ Աջարիայի Ինքնավար Հանրապետության տարածքում հայտարարված է արտակարգ դրություն, ապա Գերագույն խորհրդի ընտրություններն անցկացվում են արտակարգ կամ պատերազմական դրության չեղարկումից հետո 60 օրվա ընթացքում։ Ընտրությունները Վրաստանի օրգանական օրենքով սահմանված կարգով ընտրություններից ոչ ուշ, քան 60 օր առաջ նշանակում է Վրաստանի Նախագահը։ Գերագույն խորհրդի պատգամավորների թիվը սահմանվում է Աջարիայի Ինքնավար Հանրապետության Սահմանադրությամբ, իսկ նրանց ընտրության կարգը՝ Վրաստանի օրենսդրությամբ և Աջարիայի Ինքնավար Հանրապետության Սահմանադրությամբ և օրենսդրությամբ։ Գերագույն խորհրդի ընտրությունների ամփոփիչ արձանագրությունը Վրաստանի և Աջարիայի Ինքնավար Հանրապետության օրենսդրությամբ սահմանված կարգով կազմում է Աջարիայի Ինքնավար Հանրապետության բարձրագույն ընտրական հանձնաժողովը։
 3․ Գերագույն խորհրդի առաջին նիստը անցկացվում է ընտրություններից ոչ ուշ, քան մեկ ամիս հետո, այն նշանակում է Վրաստանի Նախագահը։ Գերագույն խորհրդի առաջին նիստը սկսում է աշխատել Գերագույն խորհրդի անդամների առնվազն երկու երրորդի լիազորության ճանաչման պահից։
4․ Գերագույն խորհրդի անդամը չի կարող միաժամանակ լինել այլ ներկայացուցչական մարմնի կամ Աջարիայի Ինքնավար Հանրապետության կառավարության անդամ։ Անհամատեղելիության այլ դեպքերը որոշվում են Վրաստանի օրենսդրությամբ, Աջարիայի Ինքնավար Հանրապետության Սահմանադրությամբ և Գերագույն խորհրդի կանոնադրությամբ։
5. Գերագույն խորհուրդը․
ա) ընդունում է Աջարիայի Ինքնավար Հանրապետության Սահմանադրությունը և Աջարիայի Ինքնավար Հանրապետության այլ օրենքներ,
բ) հաստատում է Աջարիայի Ինքնավար Հանրապետության կառավարությունը,
գ) իրավասու է անվստահություն հայտնել Աջարիայի Ինքնավար Հանրապետության կառավարությանը ընդհանուր կազմի անդամների մեծամասնությամբ,
դ) ընդհանուր կազմի մեծամասնությամբ ընդունում է Աջարիայի Ինքնավար Հանրապետության Բյուջեի մասին օրենքը,
ե) սահմանում է Աջարիայի Ինքնավար Հանրապետության պարգևներ ու պատվավոր կոչումներ, 
ե) իրականացնում է սույն օրենքով, Վրաստանի օրենսդրությամբ, Աջարիայի Ինքնավար Հանրապետության Սահմանադրությամբ և Աջարիայի Ինքնավար Հանրապետության օրենսդրությամբ սահմանված այլ լիազորություններ։
6․ Աջարիայի Ինքնավար Հանրապետության օրենքը, բացառությամբ Աջարիայի Ինքնավար Հանրապետության Սահմանադրության, ստորագրում և հրապարակում է Աջարիայի Ինքնավար Հանրապետության կառավարության նախագահը։ Նա իրավասու է օրենքը առարկություններով վերադարձնելու Գերագույն խորհրդին։ Գերագույն խորհուրդը քվեարկում է Աջարիայի Ինքնավար Հանրապետության կառավարության նախագահի առարկությունները, որոնց ընդունելու համար բավարար է ձայների նույն քանակը, որ պահանջվում է օրենքի սկզբնական ընդունման համար։ Օրենքը նախնական խմբագրմամբ ընդունելու համար անհրաժեշտ է Գերագույն խորհրդի ընդհանուր կազմի մեծամասնության աջակցությունը։ Եթե կառավարության նախագահը չի ստորագրել օրենքը, այն ստորագրում և հրապարակում է Գերագույն խորհրդի նախագահը։ 
7․ Աջարիայի Ինքնավար Հանրապետության Գերագույն խորհրդի լիազորությունը դադարեցվում է նորընտիր Գերագույն խորհրդի լիազորությունների ճանաչման կամ Գերագույն խորհրդի արձակման մասին Վրաստանի Նախագահի հրամանագրի ուժի մեջ մտնելուն պես։
8. Վրաստանի նախագահն իրավունք ունի արձակել Գերագույն խորհուրդը Վրաստանի խորհրդարանի համաձայնությամբ, եթե նրա գործողությունները վտանգում են երկրի ինքնիշխանությունը, տարածքային ամբողջականությունը, պետական իշխանության մարմինների սահմանադրական լիազորությունների իրականացումը, նա չի կարող իրականացնել սույն օրենքով և Աջարիայի Ինքնավար Հանրապետության Սահմանադրությամբ նրան շնորհված լիազորությունները կամ նա երկու անգամ անընդմեջ չի հաստատել Աջարիայի Ինքնավար Հանրապետության կառավարությունը։ Գերագույն խորհրդի արձակումը հանգեցնում է Աջարիայի Ինքնավար Հանրապետության կառավարության լիազորության դադարեցման։ Գերագույն խորհրդի արձակման դեպքում նրա և Աջարիայի Ինքնավար Հանրապետության կառավարության լիազորությունները ժամանակավոր իրականացնում է Ժամանակավոր պետական խորհուրդը, որը նշանակում է Վրաստանի Նախագահը։ Ժամանակավոր պետական խորհրդի լիազորությունը դադարեցվում է նորընտիր Գերագույն խորհրդի լիազորության ճանաչման պես։ Ժամանակավոր պետական խորհրդի կողմից ընդունված օրենքը պահանջում է հաստատում Գերագույն խորհրդի կողմից, նրա լիազորության ճանաչումից հետո մեկամսյա ժամկետում: Եթե ​​Գերագույն խորհուրդը նշված ժամկետում չհաստատի օրենքը, այն կհամարվի ուժը կորցրած։ Գերագույն խորհրդի արձակման դեպքում արտահերթ ընտրություններն անցկացվում են արձակելուց ոչ շուտ, քան 60-րդ և ոչ ուշ, քան 90-րդ օրը։ Գերագույն խորհրդի արտահերթ ընտրությունները նշանակում է Վրաստանի Նախագահը ընտրություններից ոչ ուշ, քան 60 օր առաջ։ 
9․ Գերագույն խորհրդի ներքին կազմակերպումը և գործունեության կարգը սահմանվում են Աջարիայի Ինքնավար Հանրապետության Սահմանադրությամբ և Գերագույն խորհրդի կանոնակարգով:

Հոդված 4
1. Աջարիայի Ինքնավար Հանրապետության կառավարությունը Աջարիայի Ինքնավար Հանրապետության բարձրագույն գործադիր մարմինն է։
2. Աջարիայի Ինքնավար Հանրապետության կառավարությունը կազմված է Աջարիայի Ինքնավար Հանրապետության կառավարության նախագահից և Աջարիայի Ինքնավար Հանրապետության նախարարներից:
3. Աջարիայի Ինքնավար Հանրապետության նորընտիր Գերագույն խորհրդի լիազորության ճանաչումից կամ Աջարիայի Ինքնավար Հանրապետության կառավարության լիազորության դադարեցումից հետո, 2 շաբաթվա ընթացքում Վրաստանի Նախագահը Գերագույն խորհրդում ներկայացված քաղաքական սուբյեկտների հետ խորհրդատվությունից հետո Գերագույն խորհրդին հաստատման է ներկայացնում Աջարիայի Ինքնավար Հանրապետության կառավարության նախագահի թեկնածուին և կառավարության նախագահի թեկնածուի կողմից անվանված նախարարների թեկնածուներին։ Աջարիայի Ինքնավար Հանրապետության կառավարության հաստատումը քվեարկվում է միասին։ Աջարիայի Ինքնավար Հանրապետության կառավարությունը համարվում է հաստատված, եթե նրան աջակցում է Գերագույն խորհրդի ընդհանուր կազմի անդամների մեծամասնությունը։ Եթե Գերագույն խորհուրդը 2 շաբաթվա ընթացքում չհաստատի կառավարությունը, Վրաստանի Նախագահը իրավասու է 2 շաբաթվա ընթացքում Գերագույն խորհրդի հաստատմանը ներկայացնել կառավարության նույն կամ այլ կազմ, որի հաստատումը քվեարկության կդրվի 2-շաբաթյա ժամկետում։
4. Աջարիայի Ինքնավար Հանրապետության կառավարության նախագահը Աջարիայի Ինքնավար Հանրապետության բարձրագույն պաշտոնեական անձն է և ներկայացնում է Աջարիայի Ինքնավար Հանրապետությունը: Աջարիայի Ինքնավար Հանրապետության կառավարության նախագահը ղեկավարում է Աջարիայի Ինքնավար Հանրապետության կառավարությունը, օրենսդրությամբ սահմանված կարգով նշանակում և ազատում է Աջարիայի Ինքնավար Հանրապետության նախարարներին, Վրաստանի և Աջարիայի Ինքնավար Հանրապետության օրենսդրությամբ սահմանված կարգով տնօրինում է Աջարիայի Ինքնավար Հանրապետության գույքը, Աջարիայի Ինքնավար Հանրապետության Գերագույն խորհրդին հաստատման է ներկայացնում Աջարիայի Ինքնավար Հանրապետության բյուջեն, իրականացնում է սույն օրենքով, Աջարիայի Ինքնավար Հանրապետության Սահմանադրությամբ, Վրաստանի և Աջարիայի Ինքնավար Հանրապետության օրենսդրությամբ սահմանված այլ լիազորություններ։ 
5. Աջարիայի Ինքնավար Հանրապետության նախարարությունների ստեղծումը թույլ է տրվում միայն Աջարիայի Ինքնավար Հանրապետության Սահմանադրությամբ սահմանված ոլորտներում։ 
6. Աջարիայի Ինքնավար Հանրապետության կառավարությունը հաշվետու է Վրաստանի Նախագահին, Վրաստանի կառավարությանը և Աջարիայի Ինքնավար Հանրապետության Գերագույն խորհրդին։ 
7․ Վրաստանի կառավարությունն իրավունք ունի կասեցնելու Աջարիայի Ինքնավար Հանրապետության կառավարության, կառավարության նախագահի կամ նախարարի ակտը կամ չեղյալ համարել այդ ակտը, եթե այն հակասում է Վրաստանի Սահմանադրությանը, սույն օրենքին, Վրաստանի միջազգային պայմանագրին, Վրաստանի օրենքին կամ Վրաստանի նախագահի կամ Վրաստանի կառավարության իրավական ակտին։
8. Աջարիայի Ինքնավար Հանրապետության կառավարության լիազորությունը դադարեցվում է․
ա) Աջարիայի Ինքնավար Հանրապետության նորընտիր Գերագույն խորհրդի լիազորությունների ճանաչման պես,
բ) Աջարիայի Ինքնավար Հանրապետության Գերագույն խորհրդի կողմից անվստահություն հայտնելու ժամանակ,
գ) Աջարիայի Ինքնավար Հանրապետության կառավարության նախագահի հրաժարականի կամ նրա լիազորության այլ կերպ դադարեցման դեպքում,
դ) Աջարիայի Ինքնավար Հանրապետության Գերագույն խորհրդի արձակման ժամանակ։
9․ Սույն հոդվածի 1-ին կետի «ա», «բ» և «գ» ենթակետերով նախատեսված դեպքերում Աջարիայի Ինքնավար Հանրապետության կառավարությունն իր լիազորություններն իրականացնում է մինչև կառավարության նոր կազմի հաստատումը:
10. Աջարիայի Ինքնավար Հանրապետության Կառավարության կառուցվածքը, լիազորությունը և գործունեության կարգը սահմանվում են Աջարիայի Ինքնավար Հանրապետության Սահմանադրությամբ և Աջարիայի Ինքնավար Հանրապետության օրենքով, որի նախագիծը Գերագույն խորհուրդ է ներկայացնում Աջարիայի Ինքնավար Հանրապետության կառավարության նախագահը: 
Հոդված 5
1. Սույն օրենքն ուժի մեջ է մտնում հրապարակման պահից:
2. Սույն օրենքի ուժի մեջ մտնելուց հետո ուժը կորցրած հայտարարվի «Աջարիայի Ինքնավար Հանրապետության կարգավիճակի մասին» Վրաստանի սահմանադրական օրենքը (Վրաստանի օրենսդրական տեղեկատու, №16, 4.07.2004թ., հոդվ․53):
3. Սույն օրենքի ուժի մեջ մտնելուց ոչ ուշ, քան 6 ամիս հետո Աջարիայի Ինքնավար Հանրապետության Գերագույն խորհուրդը Վրաստանի խորհրդարանի հաստատմանը ներկայացնի սույն օրենքից բխող փոփոխությունները Աջարիայի Ինքնավար Հանրապետության Սահմանադրության մեջ: Վրաստանի օրգանական օրենքով մինչև Աջարիայի Ինքնավար Հանրապետության համապատասխան սահմանադրական օրենքի հաստատումը ուժի են Աջարիայի Ինքնավար Հանրապետության Սահմանադրության գործող դրույթները։ 

Վրաստանի Նախագահ                    Գիորգի Մարգվելաշվիլի 

Քութաիսի,
13 հոկտեմբերի, 2017թ․

